
Nunatta Qitornai  
Inatsisartuni 

Side 1 af 2 
 

02.Maj 2019                                     UPA2019/51 
 
 
UPA2020 tikitsinnagu uangut politikerit mingutsitsinnginnerunissamut silallu pissusaanik al-
lanngortitsinnginnerusussanik iliuusissatsinnut innersuussisussamik suleqatigiisitamik immikkut 
ilisimasalinnik inuttalimmik pilersitseqqullugit Naalakkersuisut peqquneqarnissaannik 
Inatsisartut aalajangiiffigisassaattut siunnersuut. Innersuussinerit tamarmik immikkut imaqas-
sapput aningaasatigut kingunerusussanik inuiaqatigiinnut aamma innuttaasunut/ sullivinnut.  
(Inatsisartunut ilaasortaq Aleqa Hammond, Nunatta Qitornai) 
 

Qangarsuaaniilli pisussaaffigiuarsimavarput avatangiisitta paarilluarnissaanut isummersussalluta 

pissusilersussallutalu. Inooriaattisigut sassuma arnaanut periuserput, pissutsit ataqatigiinneranut 

nassuiaatit, silaannaap allanngornerinut nassiuaatit qangarsuarli pigineqartut naatsumik 

oqaatigalugu ullutsinnut suli atuunneri oqaatigisariaqarpoq. Soorlu avatangiisitsinnut 

pitsaanngitsumik iliuuseqarutta avatangiisitsinnit aamma pitsaanngitsumik utimut akineqassaagut. 

Periuseq nunarsuarmi ileqqussanik tikkuussisoq qangarsuaaniilli pigisaraarput. 

 

Avatangiiserput inuiattut eriagisassaraarput, taamaattumik-una aningaasarsiornikkut tunngavissat 

avatangiisunut eriaginnittuunissaannik siunnerfeqartugut, takornariaqarnikkuuppat, 

aatsitassarsiornikkuuppat, aalisarnikkuuppat, nukissiuteqarnikkuuppat allatigullu aalingersaatilluta 

eriaginninnissamik tunngaveqarnissaq pingaartikkipput. 

 

Ullutsinnilu siunnerfigissaaraluarluta anguniakkatsinnut angusisimannginnerput ersareqaaq. 

Eqqaavissuit pujoortut, ikiullattut, mingutsitsisut, maanngaannaq anartarfiit puussiartarsuisa 

ingiinnarneqartarneri, sineriatsinnik mingutsitsinerit suli pisut, eqqagassarpassuillu 

avatangiisitsinniittut suli isumagineqarsimanngitsuit amerlalluinnaqaat. 

  

Naalakkersuisut akissuteqaateqarnermikkut oqaatigaat immikkut ilisimasalinnik amingaateqaratik 

siunnersuummullu itigartitsinissaq innersuukkaat. Isumaqarpugut ullumikkut 

mingutsitsinnginnissamut tunngatillugu suliniutigut siunnerfinnullu erseqqarluttumik 

sulisoqarneranik. 

 

Avatangiisinik mingutsitsineq suli takussaatillugu aammalu silaannaap allanngoriartornerata 

akiorniarnerani erseqqissumik tigussaasumillu iliuutsit takusinnaanngikkallartillutigit 

nalilertariaqarpoq sulineq tamakkiisumik torrallataannginneranik.  

 

Nunarsuarmioqatigiinnitsinni silaannaap mingutsinneqannginnissaanut suliaqarpugut, ilaana 

aamma nunarsuarmioqatigiit suliniarnerini silaannarmut mingutsitsinngitsunik 

nukissiuteqarniarluni anguniagaqarnermi siuttut ilagaatigut, erngup nukissiuteqarneq 

eqqarsaatigiinnarlugu. Taamaakkaluartoq nunarsuarmioqatigiit anguniagassatut siunniussaat SDG 

17-it, tassaasut Nalaagaaffiit Peqatigiit nungusaataanngitsumik anguniagassatut siunnerfiisa 

anguniarnerini nunatta namminerisamik anguniagaat ulloq manna tikillugu ataasimoortitamik 

periusissiamik saqqummertoqarneranik takusimanngilanga. Tamanna naalakkersuisut 

nittartagaatigut allatigullu ujartuinermi ersittoqanngilaq. Tamanna avatangiisinut nunatut 

pingaartitsisup pigisariaqaraa isumaqarpunga. Qanorpiaq mingutsitsinnginnissaq anguniarlugu 

aningaasaliineq piva, qanoq inuiaqatigiit suleqatigineqarpat, qanoq angujumavarput 

mingutsitsinngitsunik atuinissarput ilaalu ilanngullugit innuttaasunit takuneqarsinnaasut 

pigineqarsinnaasullu amingaatigigivut oqarumavugut. 

 

Uani siunnersuummi qulequttat taasissutigineqartussat kalaallisuuani ersinngilaq siunnersuisussat 

avataaneersuussasut, kisiannili qallunaatuuani avataaneersuussasut oqaatigineqarlutik. Tamanna 

oqaatigaarput, taamaakkaluartoq isumaqanngilagut siunnersuisussat avataaneersuussariaqartut 

nunarput siunnersuisinnaasorpassuarnik ilisimasalippassuarnillu peqareermata. Siunertaq 

tunngavilersuutigineqartut tapersersornartutut nalilerparput imarisamingullu siunertamullu 

naaperiuteqartoqarsinnaanera upperaarput. 

 

Taamatut oqaaseqarluta siunnersuut avatangiisit pillugit ataatsimiititaliamut innersuupparput.  


